
Dakshadhvare Virabhadragamanakathanam

దక్షాధ్వరే వీరభద్రాగమనకథనమ్

(శివరహస్యాన్తర్గతే  ఈశాఖ్యే)
(స్కన్ద ఉవాచ)
హిమవచ్ఛిఖరే రమ్యే హేమశ‍ృఙ్గే సుశోభనే ।
యజ్ఞవాటస్తదా  తస్య గఙ్గాద్వారే (ర) సమీపతః ॥ ౩౫॥
తం తత్క్షణాత్ప్రవిశ్యైవ   యజ్ఞవాటం  గణేశ్వరైః  ।
రోమజైః  సహితో భద్రైః  కాలాగ్నిరివ చాపరః ॥ ౩౬॥
ఉవాచ భద్రో భగవాన్ యజ్ఞవాటాద్బహిః  స్థితః  ।
సర్వామరైర్వృతం  తత్ర దక్షం విష్ణువిధీ  తదా ॥ ౩౭॥
వీరభద్ర ఉవాచ ।
దక్ష దక్షోఽసి నితరాం సురైః  సహ మునీశ్వరైః  ।
ఏతే చ బ్రహ్మవిష్ణ్వాద్యా   మోహితాః శివమాయయా ॥ ౩౮॥
వాక్యాద్దేవస్య  భాగార్థం  సమాయాతస్త్వదన్తికమ్ ।
సత్యా వియోగదుఃఖేన భవస్యాత్యన్తరోషతః ॥ ౩౯॥
దగ్ధుం  వై ప్రేషితశ్చాహం  భవతా చ మునీశ్వరైః  ।
క్వ తే సాహాయ్యకృద్విష్ణుర్నిర్గచ్ఛతు   మయా రణే ॥ ౪౦॥
శఙ్ఖచక్రధరః   శాఙ్గీ దైత్యసఙ్ఘాదిదర్పహా   ।
(స్కన్ద ఉవాచ)
ఇత్యుక్త్వా యజ్ఞశాలాం  తాం దదాహ గణపుఙ్గవః  ॥ ౪౧॥
భాలనేత్రానలజ్వాలాజాలమాలాభిరేవ  హి ।
గణా నర్దన్తి   సోత్సాహం దారయన్తి సురాన్ మునీన్ ॥ ౪౨॥
త్రిశూలమూలనిర్భిన్నా  నిర్విణ్ణా బాష్పవారిభిః ।
సిఞ్చన్తి స్వాని చాఙ్గాని  ద్విజా దేవాః సవాసవాః ॥ ౪౩॥

ధావన్తి కాన్దిశీకాస్తే  విస్రస్తముకుటాఙ్గదాః    ।
స్ఖలత్పదాః  పతన్తశ్చ ముక్తకేశైకవాససః  ॥ ౪౪॥
వసవశ్చాసుభిర్హీనా  పేతుః ప్రేతా  ఇవాత్ర గామ్ ।
కుబేరోఽథ విరూపోఽభూత్ వరుణః శరణోజ్ఝితః  ॥ ౪౫॥
వాయురాకాశయుక్తాత్మా భాస్కరో నిష్ప్రభోఽభవత్ ।
నిరృతిర్ధృతిహీనోఽభూత్  ఆదిత్యా నిత్యమానినః ॥ ౪౬॥
సోమో భయామయయుతః పితరః కాతరాస్తథా ।
కృతాన్తశ్చ భయోద్రేకసఙ్క్రాన్తః  పూర్వఖేదతః ॥ ౪౭॥
సుధన్వానో విధన్వానోహ్యభయా భయమోహితాః ।
నిర్వీర్యాశ్చాభవన్ సర్వే గన్ధర్వా  ధైర్యవర్జితాః   ॥ ౪౮॥
తర్జితా  గణరావేణ తత్రైవాప్సరసాం  గణాః ।
విస్రస్తకబరాశ్చైవ    విగలత్కరకఙ్కణాః ॥ ౪౯॥
ధావన్తి విదిశం తత్ర సిద్ధవిద్యాధరాదయః  ।
కిమ్పూర్షా నాగయక్షాశ్చ వ్యాకులాక్షాః ప్రదుద్రువుః   ॥ ౫౦॥
నాగా నగాశ్చ భూనాగా నద్యో విద్యాధరాస్తథా ।
హాహాకారకృతస్తత్ర భ్రమన్తి  పరితో ముహుః ॥ ౫౧॥
ద్రుమసీమా  సమూహేన శాలాం తాం సంస్థితా  ద్విజాః ।
విదగ్ధాశ్చైవ   ముగ్ధాశ్చ  శాలాదాహేన మోహితాః ॥ ౫౨॥
వడవానలసఙ్కాశో జ్వాలామాలానలైర్యుతః  ।
శాఖాశిఖాభిర్వహ్నేశ్చ లేలిహానమభూజ్జగత్  ॥ ౫౩॥
ధూమజ్వాలాఽవృతాలోకా అభవన్ గన్ధమేదురాః  ।
మాంసాని చైవ  భక్ష్యాణి అన్నముచ్చావచం బహు ॥ ౫౪॥
రసవన్తి చ పానాని సోమాజ్యహవిరాదయః ।
వాసాంస్యాభరణాన్యత్ర స దదాహోజ్జ్వలచ్ఛిఖః  ॥ ౫౫॥
గణేశ్వరాశ్చ సఙ్క్రుద్ధా యూపాన్యుత్పాట్య చిక్షిపుః ।
ప్రస్తోత్రా  సహ నేత్రా చ యోక్త్రా నేష్ట్రా  గణేశ్వరాః ॥ ౫౬॥
గఙ్గాస్రోతసి   వేగేన పశుభిస్తానపాతయన్ ।

భాణ్డాని  యజ్ఞపాత్రాణి   ఛిన్దన్తి   గణపా ముదా ॥ ౫౭॥
భక్ష్యాణి తత్ర పేయాని పిబన్తో భక్షయన్తి చ ।
ధావన్తి పరితస్తత్ర అనుపృష్ఠం  సురాన్ మునీన్ ॥ ౫౮॥
బిభిదుః శరవర్షేణ  హర్షేణ  మహతా గణాః ।
కున్తశాతాన్ సురాంస్తత్ర క్రూరా  ఆక్రోశకారిణః  ॥ ౫౯॥
హా హా హేతి వదన్త్యన్యే తాతామ్బేతి వదన్తి తే ।
భ్రాతర్హన్తేతి    సమ్భ్రాన్తా ధావన్తి మునయః సురాః ॥౬౦॥
గతదణ్డాజినాః  సర్వే ఖణ్డితా  గణఖడ్గతః  ।
చూర్ణితాశ్చాశ్మభిః  కేచిన్ ఘూర్ణితాః  ప్రాపతన్  క్షితౌ ॥౬౧॥
జటాశ్చోత్పాట్య గణపానధశ్చాపాతయన్మునీన్ ।
శ్మశ్రుభిశ్చ  గణాశ్చాష్టౌ దన్తైర్నిష్కాసయన్త్యపి  ॥౬౨॥
మునీనాం ఋత్విజాం తత్ర సదస్యానాం తదా గణాః ।
హావయన్తం సోమవాసం భృగుం తాడ్య కపోలయోః ॥౬౩॥
పాతయన్తి మహీపృష్ఠే నిసృష్ఠోష్ఠమకుర్వత   ।
వీరభద్రో మహాతేజా శక్రం  నక్రవదాస్థితమ్   ॥౬౪॥
ఐరావతేన ధావన్తం పాతయామాస ఖడ్గతః  ।
ఆఖణ్డలకరం  తత్ర చాపాకృష్టేషుభిస్తదా  ॥౬౫॥
తిలశః ఖణ్డయామాసుః  సమ్పూర్యాక్షీణ్యపాతయన్ ।
మకుటేనాపవిద్ధేన  పతన్నుర్వ్యాం స వాసవః ॥౬౬॥
లమ్బమానో గజపదే కక్షాసక్తపదోఽలుఠత్ ।
నిస్త్రింశేన  హతస్తత్ర వరుణోయాదసాం పతిః ॥౬౭॥
లులాయేనైవ  నిహతో గణబాణైర్యమస్తదా  ।
ఆర్యం చానర్మయా వాచా అభయం సమయాచత ॥౬౮॥
శరేణోచ్చకిరే నేత్రే తస్య తే గణపుఙ్గవాః  ।
వీరభద్రో మహాతేజా ముష్ట్యా  శక్రమతాడ్యత్  ॥౬౯॥
భాస్వన్నేత్రే చోత్పాట్య కరజాగ్రేణ  లీలయా ।
నిపాత్య ముష్టినా  దన్తాన్ పూష్ణశ్చాథ  న్యపాతయత్ ॥ ౭౦॥

తదా చన్ద్రమసం  దేవం పాదాఙ్గుష్ఠేన   లీలయా ।
శిరో యజ్ఞస్య  స తదా చిఛేద కరవాలతః ॥ ౭౧॥
వహ్నేర్హస్తద్వయం   ఛిత్వా జిహ్వాశ్చోపాటయన్ ద్రుతమ్  ।
నిర్గతాసూన్  వసూంశ్చేక్రే పాదాహతిజఘాతతః ॥ ౭౨॥
విశ్వేదేవాశ్వినౌ తత్ర మరుతః పితరస్తథా ।
తేన సన్తాడితా పాదాఘాతాచ్చాపి విధీర్ణితాః  ॥ ౭౩॥
యమం సదన్డం  గమపః పాదఘాతైరథాహనత్  (రహన్ తదా) ।
జఘాన తత్రచేశానం  త్రిశూలేన  మహాబలమ్ ॥ ౭౪॥
పత్నీశాలాం దదాహాస్య క్రోశన్తీనాం   గవామివ ।
దక్షపత్న్యాస్తు కబరం కరవాలేన చాహరత్ ॥ ౭౫॥
సరస్వతీం ఛిన్ననాసాం అకరోదసిధారయా ।
క్షతజేనోక్షితాస్తత్ర దేవరాజాఙ్గనాగణాః  ॥ ౭౬॥
విస్రస్తవామభరణా   గలద్ధమ్మిల్లమల్లికాః    ।
సస్వేదాశ్రుగలద్గన్ధస్వాఙ్గరాగభయాకులాః     ॥ ౭౭॥
కురర్య ఇవ క్రోశన్త్యో  ధావన్తి సురయోషితః ।
త్రయస్త్రింశత్సురానేవం   తద్గణాంశ్చ  గణేశ్వరః ॥ ౭౮॥
జఘాన భగవాన్ రుద్రః  ఖడ్గయష్ట్యసిసాయకైః    ।
గదాపరిఘనిస్త్రింశైర్నిర్దయం    మర్దయన్గణైః    ॥ ౭౯॥
ఏతస్మిన్నన్తరే తత్ర వీరభద్రం  వచోఽబ్రవీత్  ।
యాచమానశ్చ శరణం వృద్ధభావాత్పితామహః  ॥౮౦॥
రథస్థమపి  సారథ్యం స్వయం కుర్వన్తమీక్ష్య వై ।
బ్రహ్మోవాచః  ।
సారథిస్తే భవామ్యద్య వృద్ధో నోయోద్ధుముత్సహే  ॥౮౧॥
సురాణాం చరణే మేఽద్య పశ్య మే రశ్మిలాఘవమ్ ।
పురా త్రిపురసంహారే  శమ్భోః సారథ్యకర్మణి ॥౮౨॥
న్యయుఙ్క్త మాం ప్రసాదేన  భగవానగజాపతిః ।
స్థాపయన్మాం  రథస్యాగ్రే విజయాయాసురాహవే ॥౮౩॥

(స్కన్ద ఉవాచ)
తం బ్రహ్మాణం  గణశ్రేష్ఠః   సారథ్యే సమయోజయత్ ।
తస్య రశ్మీన్ప్రజగ్రాహ  తదశ్వాంశ్చాప్యచోదయత్ ॥౮౪॥
గతప్రత్యాగతైశ్చిత్రైరపవాహనయోజనైః     ।
సన్తుష్టమకరోద్వేధా  వీరభద్రం  సురాజిషు ॥౮౫॥
పక్షపాతేన దక్షస్య దక్షం కృత్వాఽథ పృష్ఠతః  ।
తదృత్విజో మునిగణాన్ ప్రాహతాన్  సురసత్తమాన్ ॥౮౬॥
పునర్యోజ్య సహస్రాక్షం  రథే మాతలిచోదితే ।
వామదక్షిణభాగస్థౌ సహస్రాక్షసుదక్షకౌ  ॥౮౭॥
నిషఙ్గకార్ముకధరౌ  వర్షన్తౌ  చ శరాఞ్ఛితాన్ ।
మధ్యే స్వయం రథోపస్థే సమాస్థాయ  యయౌహరిః ॥౮౮॥
దేవానీకైశ్చ  కోటీభిః సంవృతో వివిధాయుధైః  ।
నిషఙ్గిభిః  కవచిభిర్గదాప్రాసాసిపాణిభిః   ॥౮౯॥
శరాసారం ప్రముఞ్చన్  వై శా ధున్వన్హరిర్యయౌ  ।
ప్రాధ్మాప్య  శఙ్ఖాన్  భేరీశ్చ పటహాహతినిః స్వనైః  ॥౯౦॥
వీరభద్రఃప్రయాహీతి   మాధవం చోదయద్విధిమ్ ।
గణైర్నానాప్రహరణైర్హేతిశూలహలాయుధైః      ॥౯౧॥
నిషఙ్గస్థసనాగైశ్చ    ధనుర్బాణాసిసాయకైః  ।
కున్తైర్గదాభిర్ముసలైః    పట్టిశైశ్చ   పరశ్వథైః  ॥౯౨॥
దధ్ముర్మురజ భేరీశ్చ సంవాద్యపటహానకాన్ ।
బృహ్మితాస్ఫోటనరవైః  పతాకాధూతనిఃస్వనైః  ॥౯౩॥
నిష్కోశితాసివిద్యోతచ్ఛతార్కమివ భాస్కరమ్ ।
ఆహర ప్రహరస్వేతి  గణైః  సురగణారవైః  ॥౯౪॥
ధనూంషి కర్షతాం  తత్ర శరాణామాశు ధన్వినామ్ ।
కృతక్రేఙ్కారసీత్కారైర్హయహేషరథస్వనైః     ॥౯౫॥
భ్రమచ్చక్రాక్షసఙ్కజద్గదాముసలపాతనైః     ।
ఏవం యుయోధ భద్రోఽపి  హరిణా దానవారిణా ॥౯౬॥

హరిః సురగణైః  సార్ధం  భద్రమేవ  యయౌ తదా ।
తయోః సమభవద్యుద్ధం  సుఘోరం రోమహర్షణమ్  ॥౯౭॥
సురాణామథ భీరూణాం దారుణం మరణోపమమ్ ।
దేవా గణైశ్చ  యుయుధుర్వస్వశ్విమరుతోఽర్కకాః ॥౯౮॥
విశ్వేదేవాశ్చ పితరః సాధ్యా విద్యాధరాస్తథా ।
యక్షా దక్షైకపక్షస్థకుబేరవరుణాదయః  ॥౯౯॥
సుధన్వానోఽథ మరుతో ధన్వినః సాయకైస్తదా   ।
విష్వకసేనాదిగణపాః స్వగణైః  కోటిభిర్వృతాః ॥ ౧౦౦॥
శఙ్ఖచక్రగదాహస్తా   యుయుధుః స్వాయుధైస్తదా   ।
గరుడోఽపి గణాంస్తత్ర విదదార నఖైః  శితైః  ॥ ౧౦౧॥
పక్షతుణ్డప్రహారైశ్చ    గణైఃసురగణైస్తదా    ।
ఉద్యతాయుధజాలైశ్చ  యుయుధుర్వరసాయకైః  ॥ ౧౦౨॥
విష్ణుః  సాయకసాహస్రైర్వీరభద్రం   జఘాన హ ।
వీరభద్రోఽచ్ఛినద్బాణాన్  విష్ణోస్తత్పశ్యతాం   తదా ॥ ౧౦౩॥
త్రిభిః  శరైస్తదా   విష్ణుం  జఘాన గణపుఙ్గవః  ।
ధనుర్జ్యాం  కవచం తత్ర ఛిత్వా చైవాప్యపాతయత్  ॥ ౧౦౪॥
నవత్యా వీరభద్రం  చ శరైరానతపర్వభిః  ।
సన్తాడ్య మర్మసు హరిః శఙ్ఖం  ప్రాధ్మాపయత్తదా  ॥ ౧౦౫॥
తుహుణ్డహుణ్డహేరణ్డమణ్డలీ     బాష్కలిర్బలిః ।
ఏతే గణేన్ద్రా  వస్వశ్విమరుద్భిర్యుయుధూ రణే ॥ ౧౦౬॥
గదాపరిఘనిస్త్రిశైఃశరైర్మర్మస్వతాడయత్    ।
గజా గజైర్హయైరశ్వా    రథస్థా రథిభిః సహ ॥ ౧౦౭॥
॥ ఇతి శివరహస్యాన్తర్గతే  దక్షాధ్వరే వీరభద్రాగమనకథనం  సమ్పూర్ణమ్  ॥
-॥ శ్రీశివరహస్యమ్  ।ఈశాఖ్యః ద్వాదశమాంశః । అధ్యాయః ౬ వీరభద్రవిష్ణుయుద్ధమ్  
। ౩౫-౧౦౭ ॥

Notes:

Skanda స్కన్ద narrates (to Jaigīṣavya జైగీషవ్య ); about the formidable Vīrabhadra వీరభద్ర
(a.k.a Bhairava భైరవ  due to His frightening appearance) who had manifested from the

dreadlocks of Śiva శివ and as commanded by Him, arrives at the venue of Dakṣa-Adhvara

దక్ష అధ్వర with a terrifying army. Vīrabhadra వీరభద్ర sets fire to the stage and with

His army of Gaṇa-s గణాః unleashes terror and chaos amongst the participants of the

Dakṣādhvara దక్షాధ్వర.

